
Што патрэбна чалавеку для шчасця? Зусім няшмат: мірнае неба над 

галавой, каханне, сяброўства, здароўе, сям’я, родныя і блізкія людзі побач, 

дабрабыт і дастатак у доме. Мне здаецца, што менавіта сукупнасць гэтых 

паняццяў, іх адзінства робяць чалавека шчаслівым. 

Слова “адзінства” ёсць, бадай, ва ўсіх мовах свету. І калі мы паглядзім 

пераклад і тлумачэнне гэтага слова на любой з іх, то заўважым, што значэнне 

гэтага слова ўсюды аднолькавае: цэласнасць, непадзельнасць, 

адзінадушнасць, адзінства поглядаў, адзінства мэт, згуртаванасць, згода, 

супадзенне. 

Адзінства – слова, якое нясе ў сабе магутны сэнс. Яно атаясамліваецца з 

сілай, стабільнасцю, гармоніяй. Але ці сапраўды яно складаецца з гэтулькі 

складаемых, колькі мы прывыклі думаць? 

На першы погляд, адзінства падаецца нейкім ідэалам, узорам. Уявіце 

сабе грамадства, дзе ўсе людзі адзіныя ў сваіх поглядах, мэтах, 

каштоўнасцях. Здавалася б, гэта ўтопія - свет, дзе няма канфліктаў, 

рознагалоссяў, разумення. У свеце, дзе пануе беспарадак і раздробленасць, 

імкненне да адзінства здаецца натуральным і жаданым. Мы, людзі, па сваёй 

прыродзе сацыяльныя істоты, якія маюць патрэбу ў прыналежнасці, 

узаемаразуменні і падтрымцы. Адзінства дае нам пачуццё бяспекі, 

стабільнасці і сілы. Яно дазваляе нам пераадольваць цяжкасці, дасягаць 

агульных мэт і будаваць больш шчаслівае і квітнеючае грамадства. 

У гісторыі чалавецтва ёсць шмат прыкладаў, калі аб’яднаныя намаганні 

прыводзілі да цудоўных дасягненняў. Старажытныя цывілізацыі стваралі 

велічныя архітэктурныя помнікі і дзіўныя артэфакты, многія з якіх захаваліся 

да нашых дзён і працягваюць натхняць нас сваёй прыгажосцю і 

геніяльнасцю. 

Аднак шлях да адзінства не заўсёды бывае простым. Ён патрабуе ад нас 

гатоўнасці прызнаць і паважаць адрозненні, якія існуюць паміж намі. Бо 

адзінства – гэта не спроба сцерці гэтыя адрозненні, а, наадварот, гэта 

прызнанне і павага гэтых адрозненняў як крыніцы багацця і сілы. Калі людзі 

аб’ядноўваюцца, каб дасягаць агульных мэт, кожны ўносіць свой унікальны 

ўклад, ствараючы вынік, які перавышае суму індывідуальных намаганняў. У 

гэтым сэнсе адзінства можна параўнаць з мазаікай, дзе кожная частачка мае 

сваю непаўторную форму і колер, але разам яны ўтвараюць гарманічную і 

цэласную карціну. 

У сучасным свеце, дзе мы сутыкаемся з глабальнымі праблемамі, такімі 

як змена клімату, сацыяльная несправядлівасць і палітычная нестабільнасць, 



адзінства становіцца асабліва актуальным. Толькі аб’яднаўшы намаганні, 

пераадолеўшы свае адрозненні і працуючы разам, мы можам знайсці рашэнні 

для гэтых праблем і стварыць больш устойлівую і справядлівую будучыню 

для ўсіх нас, асабліва для моладзі. 

Я лічу, што адзінства пачынаецца з кожнага з нас. Гэта не проста задача 

ўрадаў і міжнародных арганізацый, а выклік для кожнага чалавека. Мы 

павінны вучыцца слухаць адзін аднаго, быць адкрытымі для новых ідэй і 

сумесна працаваць на карысць агульнай справы. Гэта патрабуе цярпення, 

павагі і гатоўнасці да самаадданасці. 

Адзінства можа выяўляцца ў вялікім і малым: напрыклад, дзеці 

сябруюць, не здраджваюць адзін аднаму, дапамагаюць у гульнях і вучобе; 

або калегі падтрымліваюць адну і тую ж ідэю, ідуць разам да адной мэты, 

імкнуцца да агульных ідэалаў; ці ўвесь народ, як адзінае цэлае, устае на 

абарону сваёй Радзімы. 

Яскравейшым прыкладам праявы адзінства ў шырокім сэнсе гэтага 

слова, мне здаецца, з’яўляецца згуртаванасць беларускага народа ў гады 

Вялікай Айчыннай вайны. Калі нашы дзяды плячом да пляча ваявалі разам з 

рускімі, украінцамі, казахамі, грузінамі… супраць агульнага ворага. І па 

сённяшні час наша краіна змагаецца за адзінства, стабільнасць, братэрскую 

любоў паміж народамі, вядзе міралюбівую палітыку. Я ганаруся, што 

нарадзілася і жыву ў Беларусі! Наша краіна на карце падобна на кляновы 

лісток. І проста з душы вырываецца чатырохрадкоўе: 

Беларусь, як кляновы лісточак, 

Прада мною на карце ляжыць. 

Беларусь – шчасця, сонца куточак, 

Хіба можна цябе не любіць?! 

У дадзеным выпадку паняцце адзінства выступае як аснова сілы і 

непераможнасці любой дзяржавы. Падзялі людзей – як у вядомай прытчы пра 

старога, сыноў і пучок дубцоў – і сіла раздробніцца, скончыцца, а калі мы 

будзем разам, то нас ніхто не зламае! 

Дык чаму ж еднасць такая важная і патрэбная? 

На мой погляд, аб’ядноўваючыся, мы можам дасягнуць большага, чым у 

адзіночку. Разам мы можам пераадолець любыя цяжкасці і стварыць больш 

светлую будучыню. 

Адзінства спрыяе ўзаемаразуменню, спачуванню і супрацоўніцтву, 

ствараючы мірнае і гарманічнае асяроддзе для ўсіх. Таму, мне здаецца, 

адзінства – гэта яшчэ гармонія і мір! 

А што датычыцца адзінства ў грамадстве, прыродзе і іншых сістэмах, то 

яно робіць іх больш стабільнымі і ўстойлівымі да знешніх пагроз і змен. 

Таму, можна сказаць, што адзінства – гэта стабільнасць і ўстойлівасць! 

А пошук адзінства ў сабе і ў свеце вакол нас дапамагае нам стаць больш 

мэтанакіраванымі, гарманічнымі і шчаслівымі людзьмі. Таму адзінства – гэта 

яшчэ і асабісты рост! 

Дык што ж такое сапраўднае адзінства? Магчыма, на мой погляд, гэта не 

поўнае супадзенне поглядаў, а здольнасць прыняць разнастайнасць і знайсці 



агульную мову, не адмаўляючыся ад уласнай індывідуальнасці. Гэта ўменне 

бачыць у рознагалоссях магчымасць для дыялогу і росту, а не прычыну для 

канфлікту. 

Адзінства – гэта не проста абстрактны назоўнік, а жыццёва важны 

прынцып, які можа зрабіць наш свет лепшым. Адзінства не з’яўляецца 

ідэалам, які можна дасягнуць раз і назаўжды. Гэта хутчэй працэс, які 

патрабуе пастаянных намаганняў, гатоўнасці да дыялогу, узаемаразумення і 

кампрамісаў. Гэта шлях, на якім мы павінны ўвесь час вучыцца, мяняцца і 

расці, каб стаць мацней, мудрэй, імкнучыся да агульнага дабра. 

Асабіста для сябе я выбрала жыццёвы лозунг «Сіла ў адзінстве». 


